
“It’est s’abetu” 
Mi parit uguali a s’ateru, cust’Atonju tristu de coloris sbiadius, prenu de malinconia  
e carestia. 
Cun is dis crutzas ricas de nebida, trullas, bentosas e malas a proi. 
Su soli grogu a s’obrescidroxu, parit’nu pantasima maladiu abetendi su premissu po 
bessiri. No mancant is nubifrajus, temporadas, mortis rovinas e disisperu. 
A tretus pareus in s’istadi. 
Tancas e pranu chen’’e manixiai, sicus e pasciu de s’armentu, si bit sa pedra de atesu 
parit unu sesertu. 
No s’intendint’nu pilloni. No si dd’oi unu messaiu. 
Is matas spolladas de sa folla, a perr’’e sicu parint scheletrus. 
Su sartu unu gimitoriu a dolu. 
Sa binnena a mindigu, s’olia a steddu e su lori oc’annu no at scabiddau. 
Su monti ricu de scraus, umbrosu, triniu de colori e bisura, abandonau a su sicori chi 
de annus presentziat prepotenti, lassendiddu a su sciutu de acua e de nì. 
Boscu, foresta e benefitzius furriaus in colori. 
Atzralis e cresuris si funti spacendi, seus disigiendi sa figumorisca. Is arrius no 
currint prus a mari che una borta. 
Is mitzas no abenant che a prima. 
Benatzus sicaus, carropus sidius cun canneris autius. 
Su cannisoni crocau de su bentu parit parau prontu a ddu interrai. 
Nuxis, mindulas, cerexias e castanjas si funti de annu in annu sicadas. 
It’est s’abetu? 
O Atonju no siast avaru e no s’abandonist, perdona is erras de s’omini, ca curpas 
mannas nci funti. 
Oi t’impoloraus chi torrist che una borta, trullu, proinosu ricu de tzivinas po 
cuntentai terra, su sartu arrosiau e su monti amantau de nì. 
Ca po nosu ses tui su tempus de is acuas e su bonu principiu de is annadas de 
bundantzia. 
T’arrecumandu Atonju, custu disiju arcantzasì, ca seus a s’abisonju, de is improddus 
perdonasì. 

